
DRÉACHTMHOLADH Ó PHARLAIMINT NA hEORPA

don Chomhairle, don Choimisiún, do Leas-Uachtarán an Choimisiúin / Ardionadaí an 
Aontais do Ghnóthaí Eachtracha agus don Bheartas Slándála maidir leis an gcaidreamh 
le hÚdarás na Palaistíne
(2021/2207(INI))

Tá Parlaimint na hEorpa,

– ag féachaint do Dhearbhú na bPrionsabal maidir le Socruithe Eatramhacha um Fhéin-
Rialú an 13 Meán Fómhair 1993 (Comhaontuithe Osló),

– ag féachaint don Phrótacal maidir le Caidreamh Eacnamaíoch idir Rialtas Stát Iosrael 
agus Eagraíocht Shaoirse na Palaistíne, a ionadaíonn do mhuintir na Palaistíne, an 
29 Aibreán 1994 (Prótacal Pháras), agus don Chomhaontú Eatramhach idir Iosrael agus 
an Phalaistín maidir leis an mBruach Thiar agus Stráice Gaza an 28 Meán 
Fómhair 1995 (Comhaontú Osló II),

– ag féachaint do Cheathrú Coinbhinsiúin na Ginéive,

– ag féachaint don phlean gníomhaíochta idir an tAontas Eorpach agus Údarás na 
Palaistíne (PA), a formheasadh i mí na Bealtaine 2013,

– ag féachaint don straitéis chomhpháirteach Eorpach chun tacú leis an bPalaistín 2021-
2024 – I dtreo stát Palaistíneach daonlathach, cuntasach agus inbhuanaithe,

– ag féachaint do Chomhaontú Eatramhach Comhlachais Eora-Mheánmhara 1997 maidir 
le trádáil agus comhar idir an Comhphobal Eorpach, de pháirt, agus Eagraíocht Shaoirse 
na Palaistíne (PLO) ar mhaithe le hÚdarás na Palaistíne um an mBruach Thiar agus 
Stráice Gaza, den pháirt eile1,

– ag féachaint don Chomhaontú Eora-Mheánmhara lena mbunaítear comhlachas idir na 
Comhphobail Eorpacha agus a mBallstáit, de pháirt, agus Stát Iosrael, den pháirt eile2 
(‘an Comhaontú Comhlachais idir an tAontas agus Iosrael’),

– ag féachaint do chonclúidí ón gComhairle Eorpach an 14 Bealtaine 2012, an 
12 Bealtaine 2014, an 22 Iúil 2014, an 20 Iúil 2015 agus an 20 Meitheamh 2016,

– ag féachaint do ráiteas ó Leas-Uachtarán an Choimisiúin / Ardionadaí an Aontais do 
Ghnóthaí Eachtracha agus don Bheartas Slándála an 22 Lúnasa 2022 maidir leis na 
ruathair Iosraelacha ar shé eagraíocht sochaí sibhialta de chuid na Palaistíne,

– ag féachaint do thuarascáil speisialta Uimh. 14/2013 ó Chúirt Iniúchóirí na hEorpa dar 
teideal European Union direct financial support to the Palestinian Authority [tacaíocht 
dhíreach airgeadais an Aontais Eorpaigh d’Údarás na Palaistíne],

1 IO L 187, 16.7.1997, lch. 3.
2 IO L 147, 21.6.2000, lch. 3.

– ag féachaint do dhearbhú comhpháirteach idir an tAontas Eorpach agus Gníomhaireacht 
na Náisiún Aontaithe um Fhóirithint agus Oibreacha ar mhaithe le dídeanaithe 
Palaistíneacha sa Neasoirthear (UNRWA) an 17 Samhain 2021 maidir le tacaíocht an 
Aontais Eorpaigh do UNRWA (2021–2024),

– ag féachaint do theachtaireacht chomhpháirteach ón gCoimisiún agus ó Ardionadaí an 
Aontais do Ghnóthaí Eachtracha agus don Bheartas Slándála an 9 Feabhra 2021 dar 
teideal ‘Renewed Partnership with the Southern Neighbourhood – A New Agenda for 
the Mediterranean’ [Comhpháirtíocht athnuaite le Comharsanacht an Deiscirt – Clár 
Oibre Nua don Mheánmhuir] (JOIN(2021)0002),

– ag féachaint d’Fhógra Léirmhínitheach ón gCoimisiún an 11 Samhain 2015 maidir le 
tásc tionscnaimh earraí ó na críocha atá faoi fhorghabháil ag Iosrael ó mhí an 
Mheithimh 19673,

– ag féachaint do bhreithiúnas Chúirt Bhreithiúnais an Aontais Eorpaigh an 12 Samhain 
20194 maidir le táirgí arna dtáirgeadh ag lonnaíochtaí Iosraelacha sa chríoch 
Phalaistíneach faoi fhorghabháil (oPt),

– ag féachaint do thuarascáil ón tSeirbhís Eorpach Gníomhaíochta Seachtraí an 15 
Bealtaine 2023 dar teideal 2022 Report on Israeli settlements in the occupied West 
Bank, including East Jerusalem [Tuarascáil 2021 maidir le lonnaíochtaí Iosraelacha sa 
Bhruach Thiar faoi fhorghabháil, lena n-áirítear Iarúsailéim Thoir],

– ag féachaint don tuarascáil ón tSeirbhís Eorpach Gníomhaíochta Seachtraí an 28 Márta 
2023 dar teideal One Year Report on Demolitions and Seizures in the West Bank, 
including East Jerusalem [Tuarascáil Aon bhliana ar Scartáil agus Urghabhálacha sa 
Bhruach Thiar, lena n-áirítear Iarúsailéim Thoir],

– ag féachaint do Threoirlínte Nuashonraithe an Aontais Eorpaigh maidir le comhlíonadh 
an dlí dhaonnúil idirnáisiúnta a chur chun cinn5, agus do Threoirlínte an Aontais 
Eorpaigh maidir le Cosantóirí Chearta an Duine,

– ag féachaint do Chreat-Chomhaontú Chomhghuaillíocht Rialtas nua Iosrael agus do 
Threoirlínte Rialtais,

– ag féachaint don ráiteas ó Ardionadaí an Aontais do Ghnóthaí Eachtracha agus don 
Bheartas Slándála an 30 Aibreán 2021 maidir le cur siar na dtoghchán sa Phalaistín,

– ag féachaint do Thionscnamh Síochana Arabach 2002,

– ag féachaint do straitéis náisiúnta sláinte 2017-2022 ó Stáit na Palaistíne ó mhí 
Dheireadh Fómhair 2016,

– ag féachaint do rúin ábhartha ó Chomhairle Slándála agus ó Chomhthionól Ginearálta 

3 IO C 375, 12.11.2015, lch. 4.
4 Breithiúnas ón gCúirt Bhreithiúnais, 12 Samhain 2019, Organisation juive européenne and Vignoble Psagot 
Ltd v Ministre de l’Économie et des Finances, C-363/18, ECLI:EU:C:2019:954.
5 IO C 303, 15.12.2009, lch. 12.



RR\1282222GA.docx 5/20 PE737.262v02-00

GA

na Náisiún Aontaithe,

– ag féachaint do thuarascáil ó Rapóirtéir Speisialta na Náisiún Aontaithe an 21 Meán 
Fómhair 2022 maidir le staid chearta an duine sna críocha Palaistíneacha atá faoi 
fhorghabháil ó 1967 i leith,

– ag féachaint do thuarascáil 2022 ó Mhná na Náisiún Aontaithe dar teideal Women’s 
Role in Local Peacebuilding – Recommendations to better support the work of 
Palestinian women-led grassroot organizations [Ról na mBan i dtaca leis an tSíocháin 
Áitiúil – Moltaí chun tacaíocht níos fearr a thabhairt d’obair eagraíochtaí pobail na 
Palaistíne atá faoi stiúir na mban],

– ag féachaint do thuarascáil ó Thascfhórsa Neamhspleách na Náisiún Aontaithe ó mhí 
Aibreáin 2004 maidir le hInstitiúidí Poiblí na Palaistíne a Neartú dar teideal ‘Reforming 
the Palestinian Authority:  An Update’[Údarás na Palaistíne a athchóiriú: Nuashonrú]

– ag féachaint do na torthaí a bhí ar chruinniú Choiste Idirchaidrimh Ad Hoc na Náisiún 
Aontaithe an 18 Meán Fómhair 2011,

– ag féachaint do thuarascáil ó Ard-Stiúrthóir na hEagraíochta Domhanda Sláinte an 17 
Bealtaine 2023 dar teideal ‘Health conditions in the occupied Palestinian territory, 
including east Jerusalem, and in the occupied Syrian Golan’ [Coinníollacha sláinte sa 
chríoch Phalaistíneach faoi fhorghabháil, lena n-áirítear Iarúsailéim Thoir, agus in 
Gólán na Siria atá faoi fhorghabháil],

– ag féachaint do thuarascáil ón mBanc Domhanda an 22 Nollaig 2021 dar teideal 
Measúnú ar Gheilleagar Digiteach na Palaistíne,

– ag féachaint do thuarascálacha Chomhdháil na Náisiún Aontaithe ar Thrádáil agus 
Forbairt (UNCTAD) an 22 Nollaig 2021 dar teideal‘The Economic Costs of the Israeli 
Occupation for the Palestinian People: Costais Eacnamaíocha Fhorghabháil Iosrael do 
Phobal na Palaistíne: Arrested Development and Poverty in the West Bank’ [Costais 
Eacnamaíocha Fhorghabháil Iosrael do Phobal na Palaistíne: Forbairt Choiscthe agus 
Bochtaineacht sa Bhruach Thiar] agus an 8 Lúnasa 2022 dar teideal ‘Report on 
UNCTAD assistance to the Palestinian people:  Developments in the Economy of the 
Occupied Palestinian Territory’ [Tuarascáil ar chúnamh UNCTAD do mhuintir na 
Palaistíne: Forbairtí i nGeilleagar Chríoch Phalaistíneach na Palaistíne faoi 
Fhorghabháil],

– ag féachaint don imscrúdú atá ar siúl faoi láthair ag an gCúirt Choiriúil Idirnáisiúnta ar 
an staid sa Phalaistín, ar cuireadh tús leis an 3 Márta 2021,

– ag féachaint don tuarascáil ó Ionad Carter an 15 Aibreán 2022 dar teideal ‘March 26, 
2022 Municipal Elections in West Bank/Gaza’ [Márta 26, 2022 Toghcháin Bhardasacha 
sa Bhanc Thiar/Gaza],

– ag féachaint do ráiteas ó Rialtas na Sualainne an 30 Deireadh Fómhair 2014 maidir le 
haitheantas a thabhairt do Stát na Palaistíne,

– ag féachaint do Dhearbhú na hAilgéire, arna shíniú ag 14 fhaicsean Phalaistíneacha san 

Ailgéir an 13 Deireadh Fómhair 2022, inar gealladh toghcháin a eagrú faoi mhí 
Dheireadh Fómhair 2023,

– ag féachaint dá moladh an 14 Meán Fómhair 2022 chuig an gCoimisiún agus Leas-
Uachtarán an Choimisiúin Eorpaigh / Ardionadaí an Aontais Eorpaigh do Ghnóthaí 
Eachtracha agus don Bheartas Slándála maidir leis an gcomhpháirtíocht athnuaite le 
Comharsanacht an Deiscirt - clár oibre nua don Mheánmhuir6,

– ag féachaint do na rúin uaithi roimhe seo maidir le próiseas síochána an Mheánoirthir, 
go háirithe rún an 18 Bealtaine 2017 maidir leis an réiteach dhá stát sa Mheánoirthear a 
bhaint amach7 agus an 14 Nollaig 2022 maidir le hionchais an réitigh dhá stát d’Iosrael 
agus don Phalaistín8,

– ag féachaint do rún uaithi an 17 Nollaig 2014 maidir le haitheantas a thabhairt do 
státacht na Palaistíne9,

– ag féachaint do Riail 118 dá Rialacha Nós Imeachta,

– ag féachaint don tuarascáil ón gCoiste um Ghnóthaí Eachtracha (A9-0226/2023),

A. de bhrí gurb é an réiteach dhá stát, le stát Iosrael agus stát na Palaistíne ag maireachtáil 
taobh le taobh, faoi shíocháin, faoi shlándáil agus faoi aitheantas frithpháirteach faoi 
theorainneacha 1967, agus Iarúsailéim mar phríomhchathair an dá stát, agus ag teacht 
go hiomlán leis an dlí idirnáisiúnta, an t-aon réiteach inmharthana ar an gcoinbhleacht, i 
gcomhréir leis na conclúidí ón gComhairle;

B. de bhrí go bhfuil an ceart chun féinchinntiúcháin ag muintir na Palaistíne, mar a 
chumhdaítear i gCairt na Náisiún Aontaithe agus ar sheas comhlachtaí na Náisiún 
Aontaithe arís agus arís eile leis, lena n-áirítear an Comhthionól Ginearálta, an 
Chomhairle Slándála agus an Coimisiún um Chearta an Duine/an Chomhairle um 
Chearta an Duine;

C. de bhrí go bhfuil aitheantas tugtha ag ceannaireacht na Palaistíne do stát Iosrael agus é 
ag iarraidh go mbunófaí stát Palaistíneach bunaithe ar na teorainneacha a bhí ann roimh 
1967, nach ndearna rialtais Iosraelacha i ndiaidh a chéile iad a chómhalartú; de bhrí go 
bhfuil iarrtha go mion minic ag ceannaireacht na Palaistíne go mbeadh cainteanna 
síochána athnuaite ann as a dtiocfaidh réiteach dhá stát;

D. de bhrí, mar thoradh ar an bhforghabháil, nach bhfuil príomhinniúlachtaí ag Údarás na 
Palaistíne atá i gcroílár na státachta, lena n-áirítear rialú teorann agus an cumas bailiú 
cánach iomlán a dhéanamh;

E. de bhrí nach féidir caibidlíocht fhónta a dhéanamh go dtí go mbeidh an dá thaobh ar 
bhonn cothrom; de bhrí, i measc nithe eile, go bhfuil easpa toil pholaitiúil agus 
aitheantas idirnáisiúnta, mar aon leis na blianta fada d’fhorghabháil na Palaistíne, ina 
mbacainní tromchúiseacha ar chaibidlíocht chóir sa chás sin; de bhrí go bhfuil gá 

6 IO C 125, 5.4.2023, lch. 154.
7 IO L 307, 30.8.2018, lch. 113.
8 IO C 177, 17.5.2023, lch. 73.
9 IO C 294, 12.8.2016, lch. 9.

leanúnach le hinfheistíocht a dhéanamh i gcaibidlíocht fhónta idir Iosrael agus Údarás 
na Palaistíne;

F. de bhrí go raibh ról fóinteach ag stáit Arabacha amhail an Éigipt agus an Iordáin, a 
bhfuil caidreamh taidhleoireachta acu le hIosrael le blianta anuas, maidir le hidirphlé a 
chur chun cinn i ndáil le Próiseas Síochána an Mheánoirthir, lena n-áirítear i ndáil le 
slándáil agus cobhsaíocht;

G. de bhrí go bhfuil forghabháil Iosrael ar chríoch Phalaistíneach ar siúl le 56 bliana anuas; 
de bhrí go bhfuil sé fós ina sheasamh daingean ag AE go bhfuil forghabháil bhuan, 
lonnaíochtaí, scartáil agus díshealbhuithe neamhdhleathach faoin dlí idirnáisiúnta; de 
bhrí go bhfuil méadú suntasach tagtha ar líon na lonnaitheoirí agus ar thógáil an 
bhonneagair ghaolmhair sa Bhruach Thiar agus in Iarúsailéim Thoir ó síníodh 
Comhaontú Osló agus Oslo II agus gur sárú neamhnáireach ar an dlí idirnáisiúnta iad 
agus gur constaic mhór iad ar bhaint amach an réitigh dhá stát agus ar shíocháin chóir, 
bhuan agus chuimsitheach; de bhrí go bhfuil athrú as cuimse tagtha ar thírdhreach 
sóisialta agus déimeagrafach an Bhruaigh Thiar mar gheall air sin agus go bhfuil 
limistéir Phalaistíneacha ilroinnte mar thoradh air sin;

H. de bhrí go bhfuil Rapóirtéir Speisialta na Náisiún Aontaithe maidir le staid chearta an 
duine sna críocha Palaistíneacha atá faoi fhorghabháil ó 196710, chomh maith le 
heagraíochtaí éagsúla Iosraelacha, Palaistíneacha agus idirnáisiúnta um chearta an 
duine, tar éis tuarascálacha a eisiúint le déanaí inar cinneadh go gcuireann Rialtas 
Iosrael Palaistínigh faoi chois go córasach agus go ndéanann sé idirdhealú institiúideach 
ina gcoinne i roinnt réimsí, lena n-áirítear forfheidhmiú an dlí, ceadanna tógála, saoirse 
gluaiseachta agus gníomhaíocht eacnamaíoch; de bhrí go ndéantar na Palaistínigh agus 
na hIosraelaigh a thriail i gcúirteanna éagsúla agus faoi dhlíthe éagsúla maidir leis na 
cionta céanna; de bhrí go bhfuil an balla deighilte a thóg Iosrael sa Bhruach Thiar 
neamhdhleathach;

I. de bhrí nach gceadaíonn Iosrael gníomhaíochtaí Údarás na Palaistíne in Iarúsailéim 
Thoir atá faoi ionghabháil; de bhrí nach bhfuil ach méid áirithe smachta ag Údarás na 
Palaistíne ar Limistéir neamhthadhlacha A agus B den Bhruach Thiar, atá timpeallaithe 
ag Limistéar C, atá faoi smacht iomlán Iosrael agus arb ionann é agus 60 % den 
Bhruach Thiar; de bhrí nach féidir, dá bhrí sin, aghaidh a thabhairt ar chaidreamh AE le 
hÚdarás na Palaistíne gan aghaidh a thabhairt ar bheartais Iosraelacha;

J. de bhrí gur fhógair Rialtas nua Iosrael pleananna chun lonnaíochtaí sa Bhruach Thiar a 
chur chun cinn agus a fhorbairt ina Chreat-Chomhaontú Comhghuaillíochta agus ina 
Threoirlínte Rialtais; de bhrí go luaitear sa chéad abairt de Chreat-Chomhaontú na 
Comhghuaillíochta ‘go bhfuil ceart eisiach doshannta ag an bpobal Giúdach chun gach 
cuid de Thalamh Iosrael...  an Ghailíl, an Negev, an Gólán, agus Iúdáia agus an tSamáir’

K. de bhrí go bhfuil an iomaíocht idir faicsin pholaitiúla Phalaistíneacha agus easpa físe nó 
straitéise náisiúnta aontaithe, atá bunriachtanach chun teacht ar réiteach polaitiúil 
caibidlithe, fós ar chuid de na príomhdhúshláin i bpolaitíocht na Palaistíne; de bhrí go 
léirítear roinnt de na dúshláin nach mór d’Údarás na Palaistíne aghaidh a thabhairt orthu 

10 https://www.ohchr.org/en/documents/country-reports/a77356-situation-human-rights-palestinian-territories-
occupied-1967.

le gluaiseacht briste Fatah, le comhdhlúthú na cumhachta in oifig Uachtarán Údarás na 
Palaistíne, leis an laghdú atá ag teacht ar an spás do shochaí shibhialta na Palaistíne 
agus le cur faoi chois easaontais pholaitiúil agus léirsithe chun tacú le hathchóirithe 
daonlathacha; de bhrí gur ainmnigh AE Hamas Palaistíneach mar eagraíocht 
sceimhlitheoireachta;

L. de bhrí, de réir Oifig na Náisiún Aontaithe um Chomhordú Gnóthaí Daonnúla, gurbh é 
2022 an bhliain ba mharfaí ó 2006 i leith do Phalaistínigh a bhfuil cónaí orthu sa 
Bhruach Thiar faoi fhorghabháil; de bhrí, ó thús 2023, go bhfuil dlús curtha le timthriall 
an fhoréigin, rud a chuireann isteach go mór ar shibhialtaigh sa chríoch Phalaistíneach 
faoi fhorghabháil agus in Iosrael freisin agus as a n-eascraíonn teannas méadaitheach 
agus ionstraimiú na coinbhleachta ag grúpaí antoisceacha agus sceimhlitheoireachta;

M. de bhrí gurb iad comhpháirtithe forbartha na hEorpa (AE, a Bhallstáit, an Iorua, an 
Eilvéis agus an Ríocht Aontaithe) na deontóirí is mó go mór agus go n-eisíocann siad 
EUR 1.2 billiún in aghaidh na bliana i gcúnamh oifigiúil forbartha do phobal na 
Palaistíne;

 de bhrí go bhfuil cúnamh idirnáisiúnta ríthábhachtach do chobhsaíocht an Bhruaigh 
Thiar agus Gaza agus, dá bhrí sin, go dtéann sé chun tairbhe d’Iosrael freisin; de bhrí go 
bhfuil sé d’oibleagáid ar Iosrael faoin dlí daonnúil idirnáisiúnta bunriachtanais agus 
folláine an phobail shibhialta atá faoina fhorghabháil a áirithiú;

N. de bhrí go ndéanann údaráis Iosrael saoráidí, sócmhainní agus struchtúir atá maoinithe 
ag AE sa Phalaistín a urghabháil agus/nó a scartáil; de bhrí go ndearnadh 101 struchtúr 
san iomlán arna gcistiú ag AE nó ag Ballstáit AE (ar luach EUR 337 019) a scartáil nó a 
urghabháil in 2022; de bhrí gur iarr an tAontas arís agus arís eile ar Iosrael caillteanas 
airgid cháiníocóirí an Aontais a chúiteamh.

O. de bhrí go gcuireann cúnamh an Aontais tacaíocht bhuiséadach ríthábhachtach ar fáil 
d’Údarás na Palaistíne trí chlár PEGASE; de bhrí, ó thús an chreata airgeadais 
ilbhliantúil reatha, nár cuireadh cúnamh AE ar fáil don Phalaistín ach amháin trí 
phleananna gníomhaíochta bliantúla; de bhrí go soláthraítear bonn le straitéis 
chomhpháirteach 2021-2024 ar ar féidir cláir ghníomhaíochta bhliantúla a ghlacadh, ach 
go bhfuil ionchas ilbhliantúil do chistiú nithiúil fós in easnamh; de bhrí gur gá leanúint 
de phróiseas éifeachtach leithdháilte, athbhreithnithe agus grinnscrúdaithe a chur chun 
feidhme do chistí AE;

P. de bhrí go bhfuil UNRWA, atá fós ina líne tharrthála ríthábhachtach do na milliúin 
dídeanaithe ón bPalaistín, fós ag tabhairt aghaidh ar dhúshláin thromchúiseacha agus ar 
easnaimh mhaoinithe ainsealacha a bhaineann an bonn óna iarrachtaí a shainordú 
bunriachtanach a chomhlíonadh; de bhrí, i bhfianaise an róil ríthábhachtaigh atá ag an 
ngníomhaireacht maidir le cobhsaíocht agus forbairt a chur chun cinn sa réigiún agus 
ionchais na síochána inbhuanaithe a choinneáil beo, go dtacaíonn Parlaimint na hEorpa 
go leanúnach lena cuid oibre bunriachtanach daonnúla agus forbartha agus go molann sí 
go leanfar den obair sin, agus béim láidir á leagan ar oideachas a chur chun cinn atá 
bunaithe ar chothú na síochána, ar athmhuintearas, ar chaoinfhulaingt, ar 
chómhaireachtáil agus ar neamhfhoréigean; de bhrí gur vótáil Comhthionól Ginearálta 
na Náisiún Aontaithe i mí na Nollag 2022 chun síneadh a chur le sainordú UNRWA go 

dtí an 30 Meitheamh 2026; de bhrí gurb iad AE agus a Bhallstáit na deontóirí is mó don 
ghníomhaireacht agus go n-áirítear ranníocaíocht ilbhliantúil i gcistiú AE, lena n-
áirithítear tacaíocht intuartha i gcomhréir le dearbhú comhpháirteach AE-UNRWA an 
17 Samhain 2021;

Q. de bhrí gur chinn Coiste Idirchaidrimh Ad Hoc na Náisiún Aontaithe in 2011 go bhfuil 
institiúidí na Palaistíne ullamh le haghaidh státachta; de bhrí, ó shin i leith, go bhfuil 
meath tagtha ar stádas daonlathach Údarás na Palaistíne mar gheall ar an bhforghabháil 
sheachtrach agus na fadhbanna inmheánacha, amhail meath maidir leis an smacht 
reachta agus an t-éilliú a bheith ag dul in olcas; de bhrí, faoin dlí daonnúil idirnáisiúnta, 
gur staid shealadach í forghabháil chríche in aimsir chogaidh agus nach mbaintear a 
státacht ná a ceannasacht den chumhacht atá faoi fhorghabháil;

R. de bhrí go bhfuil caillteanas dlisteanachta os comhair Údarás na Palaistíne; de bhrí gur 
reáchtáladh na toghcháin pharlaiminteacha dheireanacha sa Phalaistín in 2006; de bhrí 
gur reáchtáladh na toghcháin uachtaránachta dheireanacha sa Phalaistín in 2005; de bhrí 
go raibh sé beartaithe toghcháin pharlaiminteacha agus toghcháin uachtaránachta a 
reáchtáil i mí na Bealtaine 2021, ach gur chuir an tUachtarán Abbas ar ceal iad le 
foraithne uachtaránachta; de bhrí, arna iarraidh sin ag Údarás na Palaistíne, gur iarr an 
tAontas Eorpach cead ó údaráis Iosrael i mí Feabhra 2021 le haghaidh misean 
taiscéalaíoch chun breathnóireacht a dhéanamh ar na vótaí, ach nár tugadh rochtain dó;

S. de bhrí go bhfuil cleachtais atá ag éirí níos diansmachtúla glactha ag Údarás na 
Palaistíne, lena n-áirítear cniogbheartaíocht a dhéanamh ar agóidí síochánta le fórsa 
neamhdhleathach, ag díriú ar iriseoirí, ar ghníomhaithe na sochaí sibhialta, agus ar 
dhlíodóirí le gabhálacha treallacha acu agus cimí a chéasadh; de bhrí, de réir Human 
Rights Watch, go gcuireann údaráis na Palaistíne drochbhail ar na Palaistínigh atá faoi 
choinneáil agus go ndéanann siad iad a chéasadh go córasach, lena n-áirítear lucht 
cáinte agus lucht freasúra; de bhrí gur iarr Coiste na Náisiún Aontaithe in aghaidh na 
Céastóireachta go mbeadh ceartas ann agus gur chuir sé in iúl gur oth leis gur theip ar 
údaráis na Palaistíne cuntasacht a áirithiú maidir le marú Nizar Banat, gníomhaí 
Palaistíneach;

T. de bhrí, i mí Dheireadh Fómhair 2022, gur eisigh an tUachtarán Abbas foraithne chun 
Ardchomhairle na gComhlachtaí agus na nÚdarás Breithiúnach a bhunú, rud a chuir 
údaráis uile na Palaistíne faoina rialú agus a dhíchóimeáil an colún deiridh de 
neamhspleáchas breithiúnach sa Phalaistín;

U. de bhrí go mbíonn idirdhealú roimh mhná sna críocha Palaistíneacha agus go bhfuil níos 
lú cearta fós ag mná ná ag fir, mar shampla i ndáil le colscaradh, coimirce leanaí agus 
oidhreacht; de bhrí, cé go ndearnadh díchoiriúlú ar ghníomhartha comhghnéis sa 
Bhruach Thiar, go mbíonn ciapadh agus idirdhealú fós roimh dhaoine ar de phobal 
LGBTQI+ iad;

V. de bhrí gur chreid 84 % de na rannpháirtithe i bpobalbhreith a reáchtáil an Lárionad 
Palaistíneach um Thaighde Beartais agus Suirbhé i mí an Mhárta 2022 go raibh éilliú in 
institiúidí údarás na Palaistíne;

W. de bhrí gur bunaíodh Misean AE um Thacaíocht do Phóilíneacht Phalaistíneach agus 
don Smacht Reachta i mí Eanáir 2006 chun cabhrú le húdarás na Palaistíne i gcothú stáit 

na Palaistíne;

X. de bhrí gur choinnigh údarás na Palaistíne comhordú slándála le hIosrael i gcónaí, rud a 
chuireann le slándáil Iosrael agus na Palaistíne araon; de bhrí gur stad údarás na 
Palaistíne de bheith ag comhoibriú le hIosrael i roinnt réimsí, lena n-áirítear slándáil, i 
mí Eanáir 2023, mar fhreagairt ar na forbairtí is déanaí;

Y. de bhrí go bhfuil meath mór tagtha ar dhálaí socheacnamaíocha agus fostaíochta sa 
Phalaistín leis an gcoinbhleacht leanúnach; de bhrí go bhforchuireann forghabháil 
Iosrael srianta suntasacha ar gheilleagar na Palaistíne, lena n-áirítear easpa smachta ar 
thalamh, ar uisce, ar theorainneacha fisiciúla, ar ioncam agus ar shoghluaisteacht; de 
bhrí go gcuireann na srianta sin bac ar thrádáil na Palaistíne, go lagaíonn siad ioncam 
buiséid údarás na Palaistíne agus go gcuireann siad lena spleáchas ar dheontóirí 
idirnáisiúnta; de bhrí go bhfuil gá le hathchóirithe eacnamaíocha ag údaráis na 
Palaistíne, ach nach leor iontu féin iad chun fás eacnamaíoch inbhuanaithe agus forbairt 
na hearnála príobháidí a áirithiú sna críocha Palaistíneacha; de bhrí go gcuireann sé sin 
bac ar onnmhairí na Palaistíne chuig an Aontas Eorpach faoi Chomhaontú Eatramhach 
Comhlachais AE-PLO agus go mbaineann sé an bonn d’éifeachtacht chabhair AE;

Z. de bhrí go bhfuil an-dochar déanta ag an imshuí agus ag an gcoinbhleacht uaineach don 
gheilleagar in Gaza agus go bhfuil cabhair dhaonnúil de chineál éigin ag teastáil ó 63 % 
de chónaitheoirí an limistéir;

AA. de bhrí gur rith Comhthionól Ginearálta na Náisiún Aontaithe rún i mí na Nollag 2022 
inar iarradh ar an gCúirt Bhreithiúnais Idirnáisiúnta (ICJ) tuairim a eisiúint maidir le 
hiarmhairtí dlíthiúla fhorghabháil leanúnach Iosrael ar chríocha Palaistíneacha; de bhrí 
gur fhreagair Iosrael do rún na Náisiún Aontaithe trí USD 39 milliún d’ioncam cánach a 
bailíodh thar ceann údarás na Palaistíne a urghabháil; de bhrí gur chuir níos mó ná 90 tír 
in iúl gur ‘gur cúis mhór imní dóibh’ bearta pionósacha Iosrael;

AB. de bhrí go bhfuil tionchar ar na Palaistínigh ag úsáid earraí spiaireachta Iosraelacha, 
lena n-áirítear Pegasus, sa chríoch Phalaistíneach faoi fhorghabháil, agus go mbaintear 
de na Palaistínigh a gceart chun príobháideachais, an tsaoirse chun tuairimí a nochtadh 
agus idirlíon oscailte, slán agus saor;

AC. de bhrí gur ceanglaíodh ar náisiúnaigh tríú tír, lena n-áirítear saoránaigh AE, cead a 
iarraidh chun dul isteach sa Bhruach Thiar ón 20 Deireadh Fómhair 2022 i leith leis an 
Nós Imeachta nua maidir le Dul Isteach agus Cónaithe d’Eachtrannaigh i Limistéar 
Iúdáia agus na Samáire, a tugadh isteach le Comhordú Iosrael Gníomhaíochtaí Rialtais 
sna Críocha (COGAT); de bhrí go gcuireann rialacha nua COGAT srian ar chumas céilí 
eachtracha na bPalaistíneach taisteal chuig an mBruach Thiar agus go gcuireann siad 
srianta comhchosúla ar shaorálaithe, ar lucht acadúil agus ar lucht gnó atá ag obair sa 
Bhruach Thiar, rud a bhaineann an bonn den chaidreamh idir AE agus an Phalaistín;

AD. de bhrí go luaitear in Airteagal 2 den Chomhaontú Comhlachais idir AE agus Iosrael go 
mbeidh ‘na caidrimh idir na Páirtithe, chomh maith le forálacha uile an Chomhaontaithe 
féin, bunaithe ar urraim do chearta an duine agus do phrionsabail an daonlathais, lena 
dtreoraítear a mbeartas inmheánach agus idirnáisiúnta agus ar gné bhunriachtanach den 
Chomhaontú seo iad’;



RR\1282222GA.docx 11/20 PE737.262v02-00

GA

1. ag moladh don Chomhairle, don Choimisiún agus do Leas-Uachtarán an 
Choimisiúin / Ardionadaí an Aontais do Ghnóthaí Eachtracha agus don Bheartas 
Slándála an méid seo a leanas a dhéanamh agus caidreamh an Aontais le hÚdarás na 
Palaistíne á chur chun feidhme acu:

(a) tacaíocht sheasmhach an Aontais don réiteach dhá stát a athdhearbhú, mar an t-
aon réiteach inmharthana ar an gcoinbhleacht, le stát Iosrael agus stát na Palaistíne 
ag maireachtáil go daonlathach taobh le chéile faoi shíocháin, agus le slándáil 
ráthaithe, le haitheantas frithpháirteach faoi theorainneacha 1967, le babhtálacha 
coibhéiseacha talún a ndearnadh comhaontu frithpháirteach ina leith agus 
Iarúsailéim mar phríomhchathair an dá stát, bunaithe ar na paraiméadair sna 
Conclúidí ón gComhairle i mí Iúil 2014; tacú, ar an gcaoi sin, i bprionsabal, le 
haitheantas a thabhairt do státacht na Palaistíne i gcomhréir leis na paraiméadair 
sin; leanúint de bheith ag tacú le hurraim iomlán don dlí idirnáisiúnta; tiomantas 
AE do chearta comhionanna na nIosraelach agus na bPalaistíneach a athdhearbhú;

(b) imní a chur in iúl maidir leis an bhforéigean atá ag dul i méid agus arb é is 
príomhthréith leis an gcoinbhleacht idir Iosrael agus an Phalaistín ó 2022 i leith 
agus an baol go dtiocfaidh méadú breise air sin; a iarraidh go gcuirfí deireadh 
láithreach le gach gníomh foréigin idir Iosrael agus na Palaistínigh d’fhonn an 
fáinne fí sin d’fhoréigean sin a aisiompú; dul i mbun iarrachtaí fiúntacha chun 
caibidlíocht síochána a atosú; a chur i bhfios go láidir nach bhfuil an foréigean, an 
sceimhlitheoireacht agus an gríosú ag luí, go bunúsach, le réiteach síochánta ar an 
gcoinbhleacht idir Iosrael agus an Phalaistín;

(c) oibriú i gcomhpháirtíocht le hIosrael, le húdarás na Palaistíne, leis na Stáit 
Aontaithe agus le comhpháirtithe Arabacha sa réigiún d’fhonn cosc a chur ar 
atharmáil grúpaí sceimhlitheoireachta i Stráice Gaza agus sa Bhruach Thiar agus 
ar smuigleáil arm, ar mhonarú roicéad agus ar thógáil tollán; béim a leagan ar an 
ngá ollmhór atá ann go ndéanfaidh gach grúpa sceimhlitheoireachta in Gaza dí-
armáil; gníomhaíochtaí do-ghlactha Hamas in Gaza a cháineadh agus, sa 
chomhthéacs sin, a athdhearbhú gur gá d’Údarás na Palaistíne dul i gceannas ar 
Stráice Gaza;

(d) an tábhacht a bhaineann le fíorchaibidlíocht dhíreach idir Iosrael agus ionadaithe 
Palaistíneacha bunaithe ar pharaiméadair a comhaontaíodh go hidirnáisiúnta a 
chur i bhfáth agus meabhrú don dá thaobh a thábhachtaí atá rannpháirtíocht na 
mban agus mionlach reiligiúnach agus mionlach eile i ngach leibhéal den 
chaibidlíocht; tionscnamh comhpháirteach síochána faoi stiúir na hEorpa agus na 
Stát Aontaithe a chur ar bun d’fhonn deis pholaitiúil a thabhairt ar ais don 
tsíocháin chothrom, chuimsitheach, fhadtéarmach idir Iosrael agus an Phalaistín; 
aiféala an AE a chur in iúl faoi chinntí aontaobhacha roinnt stát chun Iarúsailéim a 
aithint mar phríomhchathair neamhroinnte Iosrael agus a n-ambasáidí a bhogadh;

(e) béim a leagan ar an tábhacht a bhaineann le gach cineál fuathchainte agus 
iompraíocht fhoréigneach ar thaobh Iosrael agus ar thaobh na Palaistíne a 
cháineadh agus a dhíothú agus beag beann ar an gcomhthéacs; béim a leagan ar a 
thábhachtaí atá an t-oideachas chun ionchais a fhorbairt maidir le réiteach dhá 
stát; athdhearbhú a dhéanamh ar sheasamh AE nach mór do gach leabhar scoile 

agus gach ábhar scoile ar an dá thaobh cloí le caighdeáin UNESCO maidir le 
síocháin, caoinfhulaingt, cómhaireachtáil agus neamhfhoréigean;

(f) a aithint go bhfuil Comhaontuithe Abrahám ina dtoisc in atheagrú an chaidrimh 
idirstáit sa réigiún; dul i mbun idirphlé leis na tíortha Arabacha a shínigh na 
Comhaontuithe Abrahám, in éineacht leis an Aontas Eorpach agus leis na Stáit 
Aontaithe, chun féachaint conas a d’fhéadfadh a gcomhaontuithe normalaithe le 
hIosrael cabhrú leis an réiteach dhá stát, le forbairt eacnamaíoch na Palaistíne 
agus le forbairt fhoriomlán an réigiúin;

(g) a éileamh ar Iosrael, mar chumhacht forghabhála, stop a chur le scriosadh an 
bhonneagair shibhialtaigh ríthábhachtaigh agus le saothrú neamhdhleathach a 
dhéanamh ar acmhainní uisce agus talún sa chríoch Phalaistíneach faoi 
fhorghabháil, lena n-áirítear Iarúsailéim Thoir; béim a leagan ar a phráinní atá sé 
tionscadail atógála agus forbartha a chur chun cinn i ndáil leis sin, lena n-áirítear i 
Stráice Gaza, agus a iarraidh go dtacófaí leis na hiarrachtaí is gá, i gcomhréir leis 
na gealltanais a tugadh ag Comhdháil Idirnáisiúnta Chaireo maidir leis an 
bPalaistín in 2014;

(h) tacú le hiarrataí na Palaistíne go mbeadh ionadaíocht pholaitiúil athnuaite 
chuimsitheach ann; áitiú go láidir ar cheannaireacht pholaitiúil na Palaistíne foráil 
a dhéanamh maidir leis na coinníollacha is gá chun toghcháin pharlaiminteacha 
agus uachtaránachta atá saor, inchreidte, cuimsitheach, trédhearcach agus cothrom 
a reáchtáil gan a thuilleadh moille chun a dlisteanacht a neartú; rannpháirtíocht na 
hóige, na mban agus na mionlach sa phróiseas sin a chur chun cinn agus béim a 
leagan ar a thábhachtaí atá neamhspleáchas breithiúnach agus urraim don tsaoirse 
chun tuairimí a nochtadh; a chur i bhfios go láidir go bhfuil sé do-ghlactha nach 
ndearna údarás na Palaistíne aon toghcháin ar feadh níos mó ná 16 bliana; éileamh 
ar Iosrael a oibleagáidí a urramú chun ligean do na toghcháin sin a bheith ar siúl 
in Iarúsailéim Thoir;

(i) áirithiú go gceadóidh údaráis Iosrael d’Fheisirí Pharlaimint na hEorpa rochtain a 
fháil ar an gcríoch Phalaistíneach faoi fhorghabháil, lena n-áirítear Gaza;

(j) leanúint de thacaíocht a thabhairt d’obair an Choimisiúin Lárnaigh Toghchán agus 
dul i dteagmháil leis na gníomhaithe ábhartha chun an próiseas toghcháin a bhrú 
chun cinn; an tacaíocht pholaitiúil agus an cúnamh teicniúil uile is gá a sholáthar 
chun go n-éascófar toghcháin a reáchtáil sa chríoch Phalaistíneach ar fad, lena n-
áirítear in Iarúsailéim Thoir; tairiscint ghníomhach a dhéanamh misean 
breathnóireachta toghchán AE a imscaradh chuig an gcríoch Phalaistíneach faoi 
fhorghabháil nuair a dhéanfar olltoghchán a fhógairt;

(k) béim a leagan ar a thábhachtaí atá sé go ndéanfadh na páirtithe uile lena 
mbaineann toghcháin shaora, chóra agus dhaonlathacha a urramú, mar aon leis an 
ionchas go séanfaidh na hiarrthóirí uile a bheidh ag seasamh sna toghcháin an 
foréigean mar bhealach chun a gcuspóirí polaitiúla a bhaint amach;

(l) iarraidh go láidir go dtabharfaí Iarúsailéim Thoir, an Bruach Thiar agus Stráice 
Gaza faoi aon riail dhlisteanach dhaonlathach amháin de chuid Údarás na 
Palaistíne; idirphlé náisiúnta, athmhuintearas, slándáil, síocháin agus forbairt 

comhdhearcaidh a éascú i measc na ngníomhaithe polaitiúla agus sochaíocha uile 
sa Phalaistín; iarrachtaí idirghabhála idirnáisiúnta chun teacht ar chomhaontú idir 
faicsin pholaitiúla Phalaistíneacha éagsúla a mholadh;

(m) leanúint de thacaíocht a thabhairt do láithreacht agus d’fhorbairt na Palaistíne i 
Limistéar C agus do ghlacadh lánrialaithe ar Limistéar C ag údarás na Palaistíne, 
dá bhforáiltear i gComhaontú Osló agus Comhaontuithe Osló II;

(n) iarraidh ar Údarás na Palaistíne a ráthú go n-urramófar prionsabail an smachta 
reachta agus scaradh na gcumhachtaí agus neamhspleáchas na mbreithiúna a 
athdhearbhú trí fhoraithne Dheireadh Fómhair 2022 lena mbunaítear 
Ardchomhairle na gComhlachtaí agus na nÚdarás Breithiúnach a aisghairm, lena 
gcuideofaí le muinín an phobail as institiúidí a athbhunú; cabhrú le céimeanna 
nithiúla i dtreo athchóirithe riaracháin ar an gComhairle Reachtach agus ar an 
gcóras breithiúnach, go háirithe an Ard-Chúirt Bhunreachtúil; na húdaráis sa 
Phalaistín a spreagadh chun stop a chur le bac a chur ar dhlíthe atá ar feitheamh, 
go háirithe reachtaíocht teaghlaigh, shóisialta, frithsciúrtha airgid agus 
frithsceimhlitheoireachta;

(o) na bearta chun an óige agus na mná a áireamh ar gach leibhéal den 
chinnteoireacht shochaíoch a mholadh; iarraidh go ndéanfaí bearta nithiúla a achtú 
chun an ciapadh agus an t-idirdhealú in aghaidh cailíní agus ban a chomhrac, 
amhail ‘maruithe onóra’, agus i gcoinne daoine a bhaineann leis an bpobal 
LGBTQI+, le cosantóirí chearta an duine, le gníomhaithe, le hiriseoirí, le 
healaíontóirí, le mionlaigh reiligiúnacha agus mionlaigh eile, agus le grúpaí 
imeallaithe eile;

(p) é a chur in iúl gur cúis bhuartha dóibh an laghdú atá ag teacht ar an spás don 
tsochaí shibhialta agus a ndícheall a dhéanamh chun a áirithiú go gcuirfidh an 
tAontas Eorpach an tsaincheist sin chun tosaigh ar chlár oibre a idirphlé 
pholaitiúil le húdarás na Palaistíne; tathant ar Údarás na Palaistíne deireadh a chur 
le srianta diansmachta ar mhaoiniú agus ar chlárú eagraíochtaí neamhrialtasacha 
agus gan daoine a bhfuil a gcearta bunúsacha á bhfeidhmiú acu a choinneáil go 
treallach; leanúint de bheith ag tathant ar údarás na Palaistíne urraim a thabhairt 
don tsaoirse comhlachais, don tsaoirse comhthionóil shíochánta agus don cheart 
chun rannpháirtíochta poiblí, as líne agus ar líne araon, agus i gcomhréir leis an 
dlí idirnáisiúnta agus le caighdeáin idirnáisiúnta, lena n-áirítear an ceart atá ag 
oibrithe eagrú trí cheardchumainn atá saor agus neamhspleách;

(q) á iarraidh ar údaráis mhíleata Iosrael a n-ainmniú ar shé eagraíocht shóisialta agus 
chearta an duine Palaistíneacha mar eagraíochtaí sceimhlitheoireachta a tharraingt 
siar, ionas nach laghdófar a thuilleadh an spás do shochaí shibhialta na Palaistíne;

(r) á éileamh go mbunódh Údarás na Palaistíne sásraí neamhspleácha iontaofa chun 
imscrúdú a dhéanamh ar tharluithe céastóireachta nó drochíde agus sáruithe eile ar 
chearta an duine laistigh dá chríoch, i gcomhréir leis na hoibleagáidí atá air faoin 
bPrótacal Roghnach a ghabhann leis an gCoinbhinsiún in aghaidh Céastóireachta, 
ar aontaigh sé dó in 2017; ag tacú le himscrúdú neamhspleách ar bhás Nizar Banat 
agus á iarraidh go dtabharfaí na daoine freagracha chun cuntais; ag tathant ar 

Údarás na Palaistíne na fórsaí slándála a thabhairt chun cuntais i gcásanna na 
gabhála treallaí, na mí-úsáide agus an chéasta, gach príosúnach polaitiúil a 
scaoileadh saor láithreach agus gach cúiseamh a laghdú; ag cáineadh úsáid 
leanúnach an chéasta ag údaráis na Palaistíne;

(s) á iarraidh ar Údarás na Palaistíne reachtaíocht náisiúnta a leasú chun ailíniú le 
caighdeáin dhlíthiúla idirnáisiúnta maidir le frith-idirdhealú, lena n-áirítear trí 
ghnéaschlaonadh agus fhéiniúlacht inscne a aithint mar shaintréithe cosanta faoin 
dlí sibhialta, chun a áirithiú go dtoirmiscfear coireanna fuatha uile faoin dlí, agus 
chun aon bhunchúiseanna idirdhealaitheacha a imscrúdú go dícheallach;

(t) á iarraidh ar Údarás na Palaistíne reachtaíocht intíre a ailíniú leis an 
gCoinbhinsiún maidir le gach cineál Idirdhealaithe in aghaidh na mBan a Dhíothú, 
go háirithe trí aon chuid den chód pionósach a aisghairm lena maolaítear an 
pionós mar gheall ar mharú a dhéantar ar mhaithe leis an 'oineach' mar a thugtar 
air, agus trí éigniú pósta a áireamh sa sainmhíniú ar éigniú agus a áirithiú go 
mbeidh pionóis ar choireanna lena mbaineann foréigean inscnebhunaithe in 
aghaidh na mban agus na gcailíní i gcomhréir le tromchúis na gcionta;

(u) leanúint de chur i bhfios go láidir go bhfuil lonnaíochtaí Iosraelacha sa chríoch 
Phalaistíneach faoi fhorghabháil neamhdhleathach faoin dlí idirnáisiúnta; á 
iarraidh go gcuirfí deireadh láithreach leis an mbeartas lonnaíochta, leis na 
pleananna maidir le leathnú, le díshealbhú na dteaghlach Palaistíneach agus lena 
dtithe a scartála, ar bac mór iad ar inmharthanacht an réitigh dhá stát agus ar 
shíocháin inbhuanaithe agus slándáil ar an talamh a bhaint amach, agus ar sáruithe 
iad ar Cheathrú Coinbhinsiún na Ginéive;

(v) á iarraidh go gcuirfí deireadh le timthriall an fhoréigin agus machnamh a 
dhéanamh ar bhearta spriocdhírithe de chuid an Aontais lena dtugtar aghaidh go 
sonrach ar leathnú na lonnaíochtaí sa Bhruach Thiar;

(w) go gcomhlíonfar an oibleagáid ar reachtaíocht AE atá ann cheana agus na 
socruithe déthaobhacha is infheidhme maidir le táirgí lonnaíochta a chur chun 
feidhme go hiomlán agus go héifeachtach, lena n-áirítear a áirithiú go n-eisiafar 
iad ón gcóras fabhrach custaim agus feabhas a chur ar a éifeachtacht; á áirithiú go 
ndéanfar prionsabal na difreála dlíthiúla idir críoch stát Iosrael agus na críocha atá 
faoi fhorghabháil ó 1967 i leith a chur i bhfeidhm go comhsheasmhach maidir le 
raon feidhme iomlán chaidreamh déthaobhach an Aontais le hIosrael agus go 
ndéanfar faireachán cuí, i gcomhréir le beartais reatha an Aontais, ar chásdlí 
Chúirt Bhreithiúnais an Aontais Eorpaigh agus Rún 2334 (2016) ó Chomhairle 
Slándála na Náisiún Aontaithe an 23 Nollaig 2016; tuarascáil neamhspleách a 
choimisiúnú maidir le bearta breise de chuid an Aontais i ndáil le táirgí 
lonnaíochta;

(x) dul i gcomhar le hÚdarás na Palaistíne chun idirphlé polaitiúil níos rialta a bhunú 
ar leibhéal na n-airí, agus béim láidir á leagan ar chearta an duine, ar smacht 
reachta agus ar comhrac i gcoinne na sceimhlitheoireachta; á chur i bhfáth a 
thábhachtaí atá Comhaontú Eatramhach Comhlachais AE-Eagraíocht Shaoirse na 
Palaistíne; caibidlíocht a sheoladh, a luaithe is féidir, maidir le comhaontú 

comhlachais iomlán idir AE agus an Phalaistín agus comhairle comhlachais a 
thionól nuair a thiocfar ar chomhaontú; ag athdhearbhú thiomantas an Aontais 
gach cineál idirdhealaithe a chomhrac, lena n-áirítear frithsheimíteachas, agus á 
chur i bhfios go láidir go bhfuil sé tiomanta ina chaidreamh le hÚdarás na 
Palaistíne; á chur i bhfios go láidir a thábhachtaí atá obair pholaitiúil Oifig Ionadaí 
an Aontais Eorpaigh (an Bruach Thiar agus Stráice Gaza, UNRWA) agus á 
iarraidh go ndéanfaí an obair sin a atreisiú;

(y) ag oibriú i dtreo institiúidí Palaistíneacha in Iarúsailéim Thoir ionghafa a 
athoscailt; cruinnithe rialta a óstáil le hoifigigh Phalaistíneacha in Iarúsailéim 
Thoir agus tacú lena rannpháirtíocht i bhforbairt pholaitiúil, eacnamaíoch, 
shóisialta agus chultúrtha Iarúsailéim Thoir; cur i gcoinne na n-iarrachtaí chun 
curaclaim Iosraelacha a fhorchur ar scoileanna Palaistíneacha; urraim a thabhairt 
do chearta na bPalaistíneach a n-ábhair oideachais féin a roghnú;

(z) ag oibriú chun deireadh láithreach a chur le himshuí Stráice Gaza agus a áirithiú 
go n-urramóidh Iosrael agus na Palaistínigh ceart go mbeidh siad in ann 
maireachtáil i síocháin agus i slándáil, lena n-áirítear an deis a bheith ag na 
Palaistínigh taisteal lasmuigh den Stráice ar chúiseanna oibre, staidéir nó leighis 
nó cuairt a thabhairt ar ghaolta sa Bhruach Thiar agus in áiteanna eile, chomh 
maith le cúrsaíocht earraí; leanúint de thacaíocht a thabhairt do na hiarrachtaí 
chun an ghéarchéim dhaonnúil i Stráice Gaza a mhaolú agus obair ghníomhach a 
dhéanamh chun teacht ar réiteach polaitiúil ar an imshuí 16 bliana, lena n-áirítear 
ráthaíochtaí slándála ar an dá thaobh a n-urramóidh na páirtithe uile iad;

(aa) feabhas a chur ar chistiú, lena n-áirítear cabhair dhaonnúil agus cúnamh forbartha, 
don aistriú glas, do rannpháirtíocht na n-óg, don daonlathú, don dea-rialachas agus 
do chur i bhfeidhm na n-iarrachtaí frithéillithe agus do bhearta, amhail athchóiriú 
ar bhainistiú airgeadais phoiblí; cabhair a leathnú do shochaí shibhialta na 
Palaistíne, lena n-áirítear do chosantóirí chearta an duine atá faoi ionsaí; cinntítear 
go gcuirfear prionsabail na bainistíochta fónta airgeadais i bhfeidhm agus go 
gcuirfear i bhfios go láidir nach féidir cistiú d’eagraíochtaí na sochaí sibhialta nó 
d’Údarás na Palaistíne a chur ar fionraí ar fhorais threallacha nó gan fianaise ar 
mhí-úsáid; maoiniú leanúnach a áirithiú do sheirbhísí riachtanacha, lena n-áirítear 
oideachas agus cúram sláinte;

(ab) leanúint de chistiú agus de chláir AE i limistéir leochaileacha timpeall Iarúsailéim 
Thoir agus ceantair thuaithe an Bhruaigh Thiar agus iad a leathnú, agus cearta na 
bPalaistíneach atá ina gcónaí i Limistéar C a chosaint;

(ac) á iarraidh ar Iosrael na srianta fisiciúla agus riaracháin ar ghníomhaíochtaí 
eacnamaíocha agus ar thrádáil na Palaistíne a laghdú, agus deireadh a chur le tús 
áite a thabhairt do chuideachtaí lonnaitheoirí Iosraelacha thar na cuideachtaí 
Palaistíneacha maidir le ceadanna tógála, ceadúnais oibriúcháin agus rochtain ar 
acmhainní nádúrtha i Limistéar C; á áitiú go rannchuideoidh Iosrael le riachtanais 
bhunúsacha agus le folláine na bPalaistíneach atá faoina fhorghabháil, i gcomhréir 
lena oibleagáidí faoin dlí daonnúil idirnáisiúnta, seachas an t-ualach a fhágáil faoi 
dheontóirí idirnáisiúnta;



PE737.262v02-00 16/20 RR\1282222GA.docx

GA

(ad) Treoirlínte AE maidir le Cosantóirí Chearta an Duine a chur chun feidhme, agus 
gníomhaíocht nithiúil a dhéanamh nuair atá cosantóirí chearta an duine agus 
eagraíochtaí na sochaí sibhialta faoi ionsaí; dul i gcomhairle go comhsheasmhach 
le heagraíochtaí sochaí sibhialta agus le cosantóirí chearta an duine de chuid na 
Palaistíne chun cabhrú le beartas agus seasamh an Aontais a mhúnlú maidir leis 
an staid in Iosrael agus i bPalaistín;

(ae) á chur in iúl gur saoth léi na héagothromaíochtaí suntasacha idir na seirbhísí 
sláinte atá ar fáil d’Iosraelaigh agus do Phalaistínigh faoi seach, as a n-eascraíonn 
rátaí básmhaireachta níos airde do Phalaistínigh; á éileamh go n-áiritheoidh 
údaráis Iosrael go mbeidh rochtain gan bhac ag othair Phalaistíneacha ar chúram 
leighis;

(af) faireachán a dhéanamh ar chur chun feidhme straitéis chomhpháirteach 2021-
2014 don Phalaistín agus dul i gcomhairle leis an bParlaimint go polaitiúil i bhfad 
sula ndréachtófar agus sula nglacfar an chéad straitéis chomhpháirteach eile chun 
tacú leis an bPalaistín, don tréimhse 2024-2027;

(ag) slándáil agus intuarthacht pleanála fadtéarmaí a chur ar fáil do chomhpháirtithe na 
Palaistíne trí phlean gníomhaíochta ilbhliantúil a bheith ag gabháil le straitéis 
chomhpháirteach 2024-2027;

(ah) á chur in iúl gur cúis bhuartha di an chaoi a dhéanann lonnaíochtaí 
neamhdhleathacha, forghabháil Iosrael agus srianta gaolmhara ar gheilleagar na 
Palaistíne an bonn a bhaint ó bheartas agus ó éifeachtacht chúnamh airgeadais an 
Aontais sa chríoch Phalaistíneach faoi fhorghabháil; á chur i bhfios go láidir go 
bhfuil gá le cuntasacht agus á iarraidh go n-urródh na páirtithe uile beartas an 
Aontais; cúiteamh a éileamh as an mbonneagar uile atá maoinithe ag an Aontas sa 
chríoch Phalaistíneach faoi fhorghabháil a rinneadh a scartáil; beartais i leith 
Iosrael a thabhairt i gcomhréir le sprioc AE chun stát Palaistíneach neamhspleách, 
daonlathach agus inmharthana a bhaint amach mar chuid den réiteach dhá stát 
agus dul i gcoinne beartas a chuireann bac ar stát Palaistíneach inmharthana;

(ai) athbhreithniú a dhéanamh ar shainordú Mhisean AE chun Tacú le Póilíní na 
Palaistíne agus leis an Smacht Reachta, agus ar an gcaoi sin a rannchuidiú le 
hinmharthanacht an réitigh dhá stát ar an talamh a fheabhsú;

(aj) tuairim dhlíthiúil a choimisiúnú ar an gcaoi go mbeadh comhar AE leis an 
Riarachán Sibhialta Iosrael agus COGAT dá ndéanfaí iad a aistriú ó údarás an 
cheannasaí mhíleata go dtí údarás aire shibhialta laistigh den Aireacht Cosanta;

(ak) á chur in iúl gur cúis bhuartha di an tionchar diúltach atá ag na rialacha nua, lena 
gcuirtear srian ar shaoránaigh eachtracha dul isteach sa Bhruach Thiar agus cónaí 
ann, ar an tsochaí Phalaistíneach agus ar shaoránaigh AE araon, ar mian leo a 
bheith ag obair, staidéar a dhéanamh nó a bheith ina gcónaí sa Bhruach Thiar; á 
thabhairt chun suntais go bhfuil tionchar mór suaiteach ag na srianta sin ar chur 
chun feidhme chlár Erasmus+; á éileamh ar údaráis Iosrael deireadh a chur le gach 
beart a mbeadh iarmhairtí den sórt sin acu; cead isteach do shaoránaigh na 
Palaistíne san Aontas a éascú, lena n-áirítear trí aerfort Ben Gurion;

(al) á athdhearbhú go dtacaíonn an tAontas go láidir le hobair na Cúirte Coiriúla 
Idirnáisiúnta agus lena neamhchlaontacht agus lena neodracht; á chur in iúl gur 
oth léi an dul chun cinn teoranta atá déanta ag imscrúdú na Cúirte Coiriúla 
Idirnáisiúnta ar choireanna cogaidh agus ar choireanna in aghaidh an chine 
dhaonna a rinneadh sa chríoch Phalaistíneach faoi fhorghabháil agus gealltanas a 
thabhairt cuidiú leis an gCúirt Choiriúil Idirnáisiúnta agus lena hIonchúisitheoir 
chun dul ar aghaidh leis an imscrúdú agus leis an ionchúiseamh;

(am) ag tacú leis an tionscnamh ó Údarás na Palaistíne, arna ghlacadh ag Comhthionól 
Ginearálta na Náisiún Aontaithe, tuairim chomhairleach a iarraidh ar CBI maidir 
leis na hiarmhairtí dlíthiúla a bhaineann le forghabháil Iosrael ar na críocha 
Palaistíneacha; á chur in iúl gur cúis bhuartha di cinneadh Rialtas Iosrael bearta 
pionósacha a fhorchur i gcoinne mhuintir, cheannaireacht agus shochaí sibhialta 
na Palaistíne, amhail cistí a choinneáil siar agus moratóir a chur chun feidhme 
maidir le pleananna tógála i Limistéar C, mar fhreagra ar an iarraidh ón 
gComhthionól Ginearálta ar thuairim chomhairleach ó CBI; ag tacú leis na 
hiarrachtaí deireadh a chur le saoirse ó phionós i gcás na gcoireanna a dhéantar sa 
chríoch Phalaistíneach faoi fhorghabháil;

(an) ag moladh go ndéanfaí ollchóiriú ar Phrótacal Pháras chun níos mó 
neamhspleáchais a sholáthar d’Údarás na Palaistíne maidir le rialachas 
eacnamaíoch agus fioscach, mar shampla trí chead a thabhairt dó a bheartas 
fioscach féin a shocrú (e.g. rátaí CBL) agus bailiú cánach a dhéanamh; ag tathant 
ar údaráis Iosrael staonadh ó ioncam cánach a choinneáil siar mar gheall ar 
údaráis na Palaistíne chun críocha polaitiúla;

(ao) leanúint den chur chuige dreasacht-bhunaithe agus den idirphlé beartais a chur i 
bhfeidhm laistigh de chlár PEGASE, inter alia trí chruinnithe níos minice agus 
níos córasaí a thionól agus trí tháscairí nithiúla a chur chun feidhme, agus é mar 
aidhm leis sin cabhrú le hÚdarás na Palaistíne institiúidí éifeachtacha agus 
cuntasacha a chothú agus iad réidh le státú agus forbairt shóisialta chuimsitheach 
a chumasú; idirphlé beartais a fheabhsú agus ag tathant ar Aireacht Gnóthaí Baile 
d’Údarás na Palaistíne agus na húdaráis faoina maoirseacht chun deireadh a chur 
le gabhálacha treallacha agus le húsáid céastóireachta agus chun na daoine sin atá 
freagrach as mí-úsáid a imscrúdú agus a ionchúiseamh; más rud é nach ndearnadh 
aon dul chun cinn, á mheas go gcuirfear cúnamh airgeadais an Aontais don 
aireacht faoi chuimsiú PEGASE ar fionraí go sealadach agus na cistí sin a atreorú 
chuig eagraíochtaí de chuid na sochaí sibhialta Palaistíneacha agus chuig 
fairtheoirí chearta an duine go dtí go gcomhlíonfaidh an aireacht tagarmharcanna 
áirithe, agus leibhéal foriomlán na tacaíochta airgeadais d’Údarás na Palaistíne á 
choinneáil ag an am céanna;

(ap) leanúint de bheith ag obair le hÚdarás na Palaistíne agus UNRWA chun tacaíocht 
airgeadais leanúnach agus bhreise a áirithiú, ionas go leanfaidh dídeanaithe na 
Palaistíne sa chríoch Phalaistíneach faoi fhorghabháil agus sna tíortha óstacha 
comharsanacha den chúnamh agus den chosaint a gcuireann sainordú ag an 
ngníomhaireacht ar fáil; ag spreagadh rannpháirtíocht leanúnach le deontóirí 
réigiúnacha agus idirnáisiúnta chun a áirithiú go mbeidh an tacaíocht pholaitiúil 
do UNRWA ag teacht le hacmhainní airgeadais oiriúnacha, agus ag impí ar an 

gcomhphobal idirnáisiúnta samhail chistiúcháin inbhuanaithe a chur ar fáil don 
ghníomhaireacht; á mheabhrú gur chinn an dá bhrainse den údarás buiséadach, sa 
chomhaontú le haghaidh bhuiséad 2023 an Aontais, go comhpháirteach maidir le 
méadú ar líne bhuiséid na hIonstraime um Chomharsanacht, Forbairt agus 
Comhar Idirnáisiúnta-Comharsanacht an Deiscirt agus go ndéanfaí na cistí a 
thiomnú i bpáirt do UNRWA; na cistí breise a chur i leataobh do bhuiséad 
chroíchlár UNRWA, lena dtacaítear le soláthar seirbhísí riachtanacha, agus béim 
ar leith á leagan ar oideachas agus ar chúram sláinte;

°

° °

2. á threorú dá hUachtarán an moladh seo a chur ar aghaidh chuig an gComhairle, chuig an 
gCoimisiún, chuig Leas-Uachtarán an Choimisiúin / Ardionadaí an Aontais do Ghnóthaí 
Eachtracha agus don Bheartas Slándála, chuig an gCoimisinéir um an gComharsanacht 
agus um Méadú, chuig rialtais agus parlaimintí na mBallstát, chuig Údarás na Palaistíne 
agus chuig Comhairle Reachtach na Palaistíne.

